
SICEPHU A 

UMBUTO 1 

Fundzalendzaba bese uphendvula imibuto letawulandzela. 

LIBALELE 

Ayifuni nekukhuluma lamuhla-nje ingcovela lenguShiyumhlaba. Lenganekwane leyentiwa 

ngulelitulu!.  Pho abelimile yini!  Akakhumbuli naye alima ngalendlela, solo kwatsinhlo.  

Lasuke lana kahle ngasekucaleni, likhaba lemmbila lakhephutela. Insimu yemabele beyimisa 

umuntfu atendlulela ngendlela. 

Naye Shiyumhlaba abetibonela nje kutsi lonyaka utawuba yinkhosi lapha eMaphalaleni.Vele-

ke bebasitakala ngaye bonkhe bantfu. Bewubona ngebantfu babheke ekhaya lakhe 

bayewutsenga. Utawuhleka yedvwa Shiyumhlaba lo ative asayinkhosi ngempela. Lapho 

batseleka babanyenti utawubhoka ngelulaka abetfukatfuke ababite ngemavilavoco. Pho 

bangentani balambilenje? Abesadvumile lomdzala. Abetsi nasahlobile agibele lihhashi lakhe 

ahambahamba emmangweni bamhloniphe. 

Naloke litulu seligila tiga selibalela. Ufika nyalo nje abehambahamba emasimini akhe. 

Nalingase lingani kulamalanga kutawusha kuphele nya emasimini. Bekete emandla langako 

emfuyweni. Kodvwa noma kunjalo abetibuka tinkhomo takhe tiyaluka tifunana nemanti. 

Umtfonjana lokhona titsite bu kuwo shengatsi yini. Tabangisana kunguleyo ifuna kunatsa 

yenele. Atibonele Shiyumhlaba kutsi nalingete lajika litulu titawufa tiphele tinkhomo leti. 

Angaba yini nje? Sitfunti sakhe angasitsatsaphi angenawo nemuti lomkhulu nje? Ingani 

wateka LaMzomba nje kuphela wase uyema. 

Kodvwa uma lingenta bunconokusasa kungeke konakale kangako. Utawube anguloku 

aphakeme kulendzawo.  Likhona lifu lelikhombisa kutsi liyetfwala, mhlayimbe kungasa lina. 

Kwasa ngakusasa libalele nasebukhweni betinja.  Kwabonakala kutsi litawushisa kamatima. 

Wayaluka Shiyumhlaba. Yini kangaka? Utsi akusibo labaphansi labatfukutsele? Ingani 

ubahlabele labaphansi abonga sivuno lesihle semnyaka lophelile? Bamjeziselani? Futsi 

angeke akhone kubita inyanga yelitulu ngoba angeke  line emasimini akhe kuphela, kepha 

litawunela wonkhe umuntfu. 

Kutsite lapho liphakama lilanga wayaluka Shiyumhlaba.  Akukhomasita.  Kubo bonkhe bantfu 

balendzawo,nguye lotawulahlekelwa kakhulu ngobe abesebentile. 

Hhawu, madvodza, kube naye angu Shiyumhlaba angate ahambe afunana nekudla 

kulabanye bantfu lapho line khona litulu! Yena anguShiyumhlaba ashaya emaphiko etulu 

eMaphalaleni tifamona tishalate? 

Emini afake emajobo akhe atsatse umzaca wakhe acondze emasimini. Kutsi akalahleke 

phansi uma abonakutsi emakhasi emmbila asoma. Agudvute emasimini akhe. Akukho lutfo 

ngephandle kwekubhubha kuphela.  Hhawu! madvodza, ngabe kwentenjani kodvwa? 

Aphakamise emehlo.  Libalele,kusobala nje kutsi ngempela ngeke line lamuhla. Yeka 

emandla esambane. 

Achubeke ashone ngasemadlelweni etinkhomo takhe.   Akhandze simanga. Umelusi atsi 

tinkhomo letimbili utibone tigicika nje. Kusengiyo indzaba yekubate emanti. Netjani sebomile. 

Wema wabindza Shiyumhlaba.  Lokusembili engcondweni yakhe kuphoceka nje, sekahamba 

ayewutsenga kudla kulabanye bantfu.  Tatsi lapho tiyaluka tinkhomo takhe tifunana nemanti, 

kwaba sengatsi nguye lucobo lwakhe lowomile.  Nato leti letisele tiyantengantenga nje.  

Kodvwa uyatibona nje tonkhe, ngabe ufe lwembita uma angafelwa yinkunzi yakhe yeluhlobo, 

Jamludi.  Wevakala asatsi: ”Ungafi wena Jamludi. Ngisho tingafa letinye wena usale 

akunendzaba” Washingila abheke ekhaya. Ngakusasa lendlulela futsi lilanga. Wavele walahla 

litsemba Shiyumhlaba.  Kwatsi lapho liphakama, akutange kuvume nekutsi aphume 

ayewubona emasimini.  Weva sekushisa tinyembeti emehlweni. Eve sekukhuluma 

LaMzomba ngaleliphansi:  ‘Babe, ngitfole umbiko kutsi lamuhla ntsambama bonkhe bantfu 

bayacelwa kwekutsi kuyiwe etulu entsabeni kuyocelwa imvula’.  Ngekucansuka lokukhulu 

aphendvule Shiyumhlaba, “Iyocelwa kubani?”  Ngekutitfoba aphendvule LaMzomba 

“KuNkulunkulu, babe”. 

IMIBUTO: 

 

(a) Bhala libito lendzawo lapho kwakhe khona Shiyumhlaba.            [1] 

(b) Sakabani sibongo semfati waShiyumhlaba?      [1] 

(c) Ligama lelitsi Shiyumhlaba lisitjelani ngesimo sakhe?     [2] 

(d) Yini lokukhomba kutsi Shiyumhlaba abemtsandza kakhulu Jamludi?  [2] 

(e)     Shiyumhlaba uvetwa angumuntfu lonjani kulendzaba? Chaza.    [3] 

(f) Chaza loku lokulandzelako njengoba kusetjentiswe endzabeni: 

(i) Bekete emandla langako emfuyweni.  (indzima 3 )    [2] 

(ii) Utawube anguloku aphakeme kulendzawo.  (indzima 4)     [2] 

(iii)  Kufalwembita. (indzima  8)       [2] 

                   [Sekukonkhe: 15] 

   

 

 

 

 

 

 



5 
 

©ECOS 2013 207/02/OCT/NOV/2013  

 

UMBUTO 2:  

Fundza lendzaba bese uphendvula umbuto lotawulandzela. 

   KUSEMDUMAKHANDA LAPHA 

Lilokishi LaseMdumakhanda lalitfolakala emacentselweni esifundza saseMphumalana 

eNingizimu Afrika.  Lendzawo beyakhelene nemayini yemalahle leyayibitwa ngekutsi 

yiFikasidlale.  Linyenti lebantfu lebebasebenta kulemayini kwakungemadvodza, ahlala 

kulelilokishi laseMdumakhanda. Njengoba linyenti labo bekungemadvodza lase afanelwe 

kuba nemiti yawo, lamanye awo bese avele ahlala nemindeni yawo. Loku kwabanga kutsi 

lelilokishi laseMdumakhanda likhule ngesivinini lesimangalisako. 

Lamanye alamadvodza bese ashiya bafati nemindeni yawo emakhaya. Lokwase kwetfusa 

kuva kutsi bebangasatati netindlela tekubuyela emakhaya. Labanye bese bagugele khona 

lapha eMdumakhanda kani labanye bese bangcwatjelwe khona.  Kwakubaphatsa kabi 

baphatsi bemayini loku ngoba kanyenti kudzingeka kutsi bangcwabe tisebenti tabo letase 

tishonele emayini.  Loku kwabanga kutsi kube lukhuni kubaphatsi balelilokishi njengoba 

kwakute bebangakwenta kute bantfu babuyele emakhaya abo. Lokwakufaka linyeva ekhatsi 

kutsi linyenti lalaba bebangasalugcobi emakhaya bebabekuchamuka emaveni 

labomakhelwane. 

Lapha eMdumakhanda kuningi lokwakungahambi kahle. Kwakuhlale kugcwele ticuku tebantfu 

lebetite kutofuna imisebenti emalahleni nalabo bebete kutovakashela tihlobo nebangani babo. 

Liningi-ke laligcina lingakayitfoli imisebenti lebese kwenta kutsi ligcine lifune tindlela letinye 

tekutfola imali. Kungako-ke kwandza bugebengu nekukhuthuza kulendzawo. Bebabodvwa 

labo bebagadza kwemuka labebabuya emisebentini tikhwama netipatji kani labanye 

bebasebenta kugcekeza tindlu tebantfu batsatse loko lebangakutsatsa kute sandla siye 

emlonyeni. 

Bantfu bakulendzawo bebakhe imikhukhu kute bafihle inhloko lenemehlo. Lemikhukhu 

yayakhiwe ngemathayela lamadzala, emabhokisi, emapulango kanye nemaseyili. Timvula 

tasehlobo tativamile kuphelela kulabanyenti kulendzawo. Imithoyi nemanti lahlobile 

kwakuyindlala. Loku kwabanga kutsi kwandze emagciwane nekugula kulabanyenti. Umsheko, 

malaleveva, sisu naletinye tifo letitsatselwanako kwase kungemahlalakhona. 

Insha yalendzawo yayingakatibeki phansi ngekudla tidzakamizwa:  kubhema insangu, 

kunatsa tjwala kanye nalokunye lokudzakisanako. Linyenti lemantfombatana beligcina lilele 

nanoma ngubani lelihlangana naye, likhulelwe litale bantfwana labanganaboyise. Abewodvwa 

lebekagcina atikhiphile leto tisu. Lamanye alamantfombatana, bekafa noma akhubateke 

imphilo yawo yonkhe ngaletento tawo tebumnyama. Liningilawo lase livule indali selitsengisa 

ngemitimba yalo solo litsi letama kutfola imali.  

Tipoti tetjwala betigcwele yonkhe indzawo yaseMdumakhanda. Talukati, nebafati 

lesebakhulile bona bagcina babone indlela yekwenta imali ngekuts ibatsengise tjwala 

besintfu.  Bebangakhetsi kutsi batsengisela bani, ngoba ngisho nebafundzi labagcoke 

inyifomu bewubakhandza sebafile kudzakwa. Bewutfola lonkhe luhlobo lwebantfu lwenta 

imikhuba leyehlukene lefana nekugembula, nekulwa, kugcine kuphume nemiphefumulo. 

Masipala walendzawo wetama kulwa nalomonakalo ngekwakhela insha tindzawo temidlalo, 

kepha bekufana nekutsi uyadlala nje. Bewumkhulu umonakalo kulendzawo. Lelilokishi laba 

neludvumo lolubi kulesifundza saseMpumalanga kanye naseNingizimi Afrika yonkhana. 

 

UMBUTO 

Bhala sifinyeto salendzaba ngemagama lasemkhatsini wemashumi lasitfupha kuya ekhulwini 

( 60 -100) ukhombise kutsi bantfu baseMdumakhanda bese balahlekelwe simile lesihle. 

  

             

                [Emamaki15] 

  SICEPHU B – LUHLELO 

Phendvula yonkhe imibuto kulesicephu 

UMBUTO 3 

. Timphendvulo talombuto titfole kusivisiso sekucala ‘LIBALELE’ endzimeni 

yesitsatfu. 

(a)  Bhala naku lokulandzelako: 

  (i)  Libito lelincishisiwe.       [1] 

  (ii) Libitongco        [1]  

(iii) Sabito sekukhomba edvute sigaba 5 bunyenti.   [1] 

(iv) Siphawulo        [1] 

(v) Buniyo sigaba 4 bunye.      [1] 

(vi) Sento lesikhomba sikhatsi lesitawufika.    [1] 

(vii) Sento lesincishisiwe.      [1] 

(viii) Sandziso sendzawo.      [1] 

(ix) Sentakutsi.        [1] 

(x) Sibabato lesikhomba kumangala.     [1] 

(b)  Shano kutsi letakhi letidvwetjelwe tiyini: 

  (i)  Lucingo lwamake lulahlekile.     [2] 

  (ii)  Ngibone indvodza igawula.     [2] 

  (iii)  Imoto lebovu iyagijima.      [2] 

  (iv)  Kuyaphitsitela kaManzini.       [2]  

  (i)    Tinkhomo tamkhulu tidlatjani.     [2] 

          [Sekukonkhe 20] 

UMBUTO 4 

(a) Nika letento letilandzelako: 

(i) Sento lesikhomba kuphika.       [1] 

(ii) Sento lesikhomba sikhats ilesisandza kwengca.   [1] 

(iii) Sento lesisemphambosini yekwenteka.     [1] 

(iv) Sento lesisempambosini yekwentela..     [1] 

(v) Sento lesakhiwe ebitweni       [1] 

 

(b)  Hlahlela lesento lesidvwetjelwe: 

Babe uyabatsandza bantfu.       [5] 

(c)    Bhala umusho lonanaku lokulandzelako : 

 (i) Libitontfo ngesicu /-natsa/       [2] 

 (ii) Sabito lesibalako ngesicu /-tsatfu/ .     [2] 

 (iii) Sibaluli lesinesicu /-ncono/ .      [2]  

(iv) Sihlungo lesinesicu /-phi/        [2] 

 (v)  Sento lesisemphambosini yekwentisisa ngesicu /-funa/  [2] 

          [Sekukonkhe 20] 

 

________________________________ 

 

 


